
Уводзіны. Адной з асноўных характарыстык глебы з’яўляецца яе 

ўрадлівасць – здольнасць глебы забяспечваць расліны вадой, цяплом, 
элементамі жыўлення і паветрам [12]. Адрозніваюць прыродную, 
штучную, эфектыўную і эканамічную ўрадлівасць. 

Прыродная ўрадлівасць – гэта ўласцівасць глебы, якая стварылася 
пад прыроднай расліннасцю пры натуральным цячэнні 
глебаўтваральных працэсаў. Штучная ўрадлівасць ствараецца пры 
правядзенні апрацоўкі глебы, выкарыстанні ўгнаенняў, меліярацыі, 
вырошчванні разнастайных культурных раслін. Эфектыўная 
ўрадлівасць праяўляецца ў здольнасці ворных земляў падтрымліваць 
той ці іншы ўзровень ураджайнасці сельскагаспадарчых культур. 
Эканамічная ўрадлівасць вымяраецца велічынёй ураджаю. 

Узровень урадлівасці глебы вызначаецца яе тыпам, структурай, 
грануламетрычным складам, водным, паветраным і цеплавым 
рэжымам, аграхімічнымі паказчыкамі, перш-наперш утрыманнем 
гумусу, элементаў жыўлення і ступенню кіслотнасці [1, 3, 13, 14]. 

Асноўная частка. У Рэспубліцы Беларусь каля 68 % тэрыторыі і 
амаль 90 % ворных земляў займаюць дзярнова-падзолістыя і дзярнова-
падзолістыя забалачваемыя глебы (адпаведна 47,0 і 40,5 %). Дзярновыя 
забалачваемыя і тарфяна-балотныя глебы сустракаюцаа на 25 адсотках 
тэрыторыі (5,4 і 4,8 % ворных земляў). Невялікую колькасць займаюць 
поймавыя (алювіяльныя – 0,5 %), дзярнова-карбанатныя (0,1 %) і 
антрапагенна-пераўтвораныя (1,7 %) глебы. У зусім нязначнай 
колькасці сустракаюцца бурыя лясныя і падзолістыя глебы [12]. 

Дзярнова-падзолістыя і дзярнова-падзолістыя забалачваемыя глебы 
маюць невысокую прыродную урадлівасць: магутнасць гумусавага 
гарызонту 10–20 см, кіслая рэакцыя глебавага раствору, невялікая 
колькасць гумусу і пажыўных рэчываў. Урадлівасць дзярнова-
падзолістых глебаў у значнай ступені залежыць таксама ад 
грануламетрычнага складу глебаўтваральных парод і характару іх 

будовы. Найбольш урадлівымі з’яўляюцца звязнасупясчаныя, лёгка- і 
сярэднесуглінкавыя глебы, якія падсцілаюцца звязнымі пародамі. 

Для павелічэння ўрадлівасці дзярнова-падзолістых глебаў 
неабходна праводзіць вапнаванне, а таксама ўносіць дастатковую 
колькасць арганічных і мінеральных угнаенняў [2, 4–11, 15, 16, 18]. 

Прымяненне ўгнаенняў у Рэспубліцы Беларусь забяспечвае 
атрыманне болей 50 % ураджаю сельскагаспадарчых культур. 
Інтэнсіўнае выкарыстанне ўгнаенняў дазволіла таксама значна 
палепшыць аграхімічныя паказчыкі глебавай урадлівасці. На сучасны 
момант каля 30 % ворных земляў у нашай краіне маюць аптымальныя 
аграхімічныя паказчыкі (табліца). 

 
Аптымальныя аграхімічныя паказчыкі ў залежнасці 

ад тыпу і грануламетрычнага складу глебы 
 

Тып 
і грануламетрычны 

склад глебы 
рНKCl 

Гумус, 
% 

Р2О5, 
мг/кг 

К2О, 
мг/кг 

MgO, 
мг/кг 

Дзярнова-падзолістая:      
гліністая і 
суглінкавая 6,0–6,7 2,5–3,0 250–300 220–250 150–300 

супясчаная 5,8–6,2 2,0–2,5 200–250 170–250 120–150 
пясчаная 5,5–5,8 1,8–2,2 150–200 100–150 80–100 

Тарфяна-балотная 5,0–5,3 – 700–1000 600–800 450–900 
Мінеральная лугавая 5,8–6,2 3,5–4,0 120–200 150–200 90–120 

 
Для захавання і павелічэння глебавай урадлівасці неабходна 

штогод назапашваць і прымяняць не меней за 1,7 млн. т дзеючага 
рэчыва мінеральных угнаенняў, у тым ліку 0,7 млн. т. – азотных, 0,3 – 
фосфарных і 0,7 млн. т – калійных угнаенняў, а таксма давесці аб’ёмы 
выкарыстання арганічных угнаенняў да нарматыўных (12–16 т/га) [17]. 

Заключэнне. Узнаўленне глебавай урадлівасці з’яўляецца адным з 
асноўных фактараў захавання харчовай бяспекі. Захаванне і 
павелічэнне глебавай урадлівасці залежыць ад розных стасункаў, 
перш-наперш ад прымянення мінеральных і арганічных угнаенняў. 

Аннотация. Изучена роль воспроизводства почвенного плодородия 
в обеспечении продовольственной безопасности. Показана роль удоб-
рений в сохранении и повышении почвенного плодородия. 

